
Shivaproktam Muktimargopadesham

શિવપ્રોક્તં મુક્તિમાર્ગોપદેશમ્

(શિવરહસ્યાન્તર્ગતે ઈશ્વરાખ્યે)

- શિવપાર્વતીસંવાદે -
પાર્વતી ઉવાચ ।
દેવ દેવ મહાદેવ હર ગઙ્ગાધર  પ્રભો॥ ૨૭॥
અન્તકાન્તક કામારે અન્ધકાસુરસૂદન ।
મહાકૈલાસનિલય વિશ્વનાથ હરાવ્યય॥ ૨૮॥
કિં  તત્ત્વં મુક્ત્યુપાયં કિં  સાધનં તદ્વદસ્વ મે ।
અસહ્યજનતાસ્વાન્તપાપતાપનિવારકમ્॥ ૨૯॥
મહ્યં વિશ્વાધિક બ્રૂહિ નિસ્તારં વિસ્તરાચ્છિવ ।
- -

ઇત્યુક્તો ભગવાન્ રુદ્રો ગિરિજાજાયયા તદા॥ ૩૦॥
મુદા હૃદિ ચિરં ધ્યાત્વા મુક્ત્યુપાયં હરોઽવદત્॥ ૩૧॥
સદાશિવ ઉવાચ ।
ધન્યે માન્યેઽદ્રિકન્યે ત્વયિ વરકરુણાપૂર્ણદૃષ્ટ્યાઽભિવક્ષ્યે
સમ્પૂર્ણં કુરુ કર્ણપત્રસુરસામોદાસ્પપદં તે મનઃ ।
મુહ્યન્ત્યક્તાપિ ગુહ્યપ્રકથનમહિમાસહ્યપાપૌઘનાશં
પાસ્યસ્મત્કૃપયૈવ લોકમભિતોઽપ્યૂહ્યં ત્વયા શૈલજે॥ ૩૨॥
યાતાયાતપરમ્પરાસુ ભવજૈર્દુઃખાભિઘાતૈઃ શિવે
મોમુહ્યત્યપિ પાતશાતનમિષૈરુન્મેષમેષોન્મિષૈઃ ।
દુર્દ્દા(ન્ત)દ્રુહિણે નતા હતધિયો ભક્તિં  પરાં મુક્તિદા-
મિત્યેવં શ્રુતિસૂક્તિગર્ભિતવચો   મુઞ્ચન્તિ મે પામરાઃ॥ ૩૩॥
વારં વારમુમાસહાયચરણં પારં ભવાબ્ધેઃ પરં
દ્વારં મુક્તિનિકાય માર્ગમવરં જાનાન્તિ હારાઃ પરમ્ ।

ઘોરં પાતકપઞ્જરં પ્રવિજહાત્યેવાદ્ભુતં નો બુધે
બોધાયૈવ ભવિષ્યતિ પ્રિયતરં મજ્જ્ઞાનમેકં શિવે॥ ૩૪॥
કલૌ ખલુ રસાયનં હરમહાજને પાવનં
સદૈવ સુખસાધનં ગિરિશતુઙ્ગલિઙ્ગાર્ચનમ્   ।
મહાઘગિરિભેદનં પ્રબલદુઃખસન્દીપનં
જનેઽનુજનિનાશનં હૃદયમોહસમ્ભેદનમ્॥ ૩૫॥
શ્રૃણુષ્વ શશિશેખરે ત્રિણયનેન્દુબિમ્બાનને
સદૈવ સુકૃતી કૃતી ભવતિ ભસ્મભૂષોજ્જ્વલઃ ।
સ રુદ્રસદૃશો ભવેત્સકલદેહરુદ્રાક્ષધૃક્
સદેશિ મમ સમ્મતો ભવતિ ભાગ્યપૂર્ણો જનઃ॥ ૩૬॥
મત્પઞ્ચાક્ષરપાવનોત્તમમતિર્યા માસ્તુ તે તાં ગતિં
સંસારેષુ વિરજ્ય નિર્મમહૃદા ત્યક્તેષણો વા યતિઃ ।
નૈતામેતિ ગતાગતિપ્રચલિતો બ્રહ્માણ્ડલોકોર્ધ્વગઃ
સત્યં રુદ્રપરાયણોઽપિ ગિરિજે નારાયણસ્યાઘહૃત્॥
હરહર શિવ શઙ્કર ત્રિશૂલિન્
ઇતિ નામ્નૈવ વિમુક્તપાપસઙ્ઘઃ  ।
યદિ હૃદિ મમ પાદ ધ્યાનધારાનુરક્તો
ભવતિ કિલ સ મર્ત્યો મુક્તિસક્તો વિશિષ્ટઃ॥ ૩૮॥
મદઙ્ઘ્રિભક્તઃ  શતરુદ્રમન્ત્ર-
જાપી પરાં મુક્તિમુપૈતિ શશ્વત્ ।
નિત્યં હિ પઞ્ચાક્ષરમન્ત્રજાપી
ક્ષેત્રે વસેદસ્ય કુતો જનુર્હિ  ॥ ૩૯॥
ભુવિ ભારતવર્ષમેતદગ્ર્યં
ગિરિજે રાજતિ પુણ્યમાર્ગદાને ।
ઇદમાસાદ્ય નરોત્તમોઽવરો વા
ન હિ તિષ્ઠેદ્વિષયેષુ સક્તચિત્તઃ॥ ૪૦॥
ક્ષપાપતિકલાધરં ક્ષપિતપાપવિક્ષેપહૃ-
ત્ક્ષણં હૃદિ સમર્ચયન્ સકલપુણ્યનિક્ષેપકૃત્॥ ૪૧॥
શર્વસ્પર્શેન સર્વો ભવતિ હિ વિમલઃ સર્વપાપાદિહીનો

હીનોઽપિ સ્યાદહીનાધ્વરવરફલભૃચ્ચોર્વરાદાનકૃત્સઃ  ।
યો વા કોવાપિ લોકે પ્રથિતજનિજરાનાશદોષેઽસ્તદોષે
દેવિ શ્રીમત્પ્રદોષે હ્યપચિતિપરમો નોચિતો દુઃખભાગે॥ ૪૨॥
યઃ શાઙ્ગસઙ્ગજનિતોત્તમપાપભઙ્ગો  
લિઙ્ગાર્ચનેન  નિરયં વિલયં વ્રજેત ।
યો મત્કથાસ્તુતિવિધૌ સકલાઘધૂતો
ધાતુઃ પ્રમાર્ષ્ટિ  ફલકે લિપિજાતરેખામ્॥ ૪૩॥
મદાલયકરોઽમ્બિકે ભવતિ પૂર્વપુણ્યોદયૈઃ
સુદીપવરદાનકૃદ્વિમલધૂપમોદપ્રદઃ  ।
ભવેત વિભવેઽપિ યઃ પ્રતિભવેઽપિ ભાવાદરો
ભવાય જગતાં શિવે સ ભવેત્ ગણેષૂત્તમઃ॥ ૪૪॥
પ્રાતઃ સઙ્ગવપુઙ્ગવોરુવહનશ્રીદિવ્યલિઙ્ગાર્ચકઃ  
સાયં વાપિ ઉમાસહાયમગજે વીક્ષેત વા હૃષ્ટધીઃ ।
તેનૈવાધ્વરકોટયો વિધિહુતાસ્તેનૈવ દત્તોર્વરા
તેનાનર્ધ્યગજાશ્વકાઞ્ચનવરં દત્તં દ્વિજેભ્યઃ શિવે॥ ૪૫॥
એવં દશૈવ વિહિતા મમ તોષધર્મા
મુક્તિપ્રદા ભુવિ નરેષુ શિવે સદૈવ ।
અસ્યેતિહાસમધુના મધુ સારભૂતં
ધાર્યં ત્વયાં શિવરહસ્યસમુદ્રમધ્યે॥ ૪૬॥
નામ્નાખ્યાતેશ્વરોઽયં જનિમૃતિવિદશાનાશકોઽયં ભવાનિ
અંશોઽયં દશમઃ સદાશિવકલાચૂડાઙ્ઘ્રિભક્તિપ્રદઃ  ।
અધ્યાયાધ્યયનેન સંસૃતિભવં દુઃખં ન સ ધ્યાયતિ
ધ્વાન્તધ્વંસનમેતદેવ ગિરિજે પુણ્યં શતાધ્યાયકમ્॥ ૪૭॥
॥ ઇતિ શિવરહસ્યાન્તર્ગતે શિવપ્રોક્તં મુક્તિમાર્ગોપદેશં સમ્પૂર્ણમ્॥
-॥ શ્રીશિવરહસ્યમ્ । ઈશ્વરાખ્યઃ દશમાંશઃ । અધ્યાયઃ ૧ શિવગૌરીસંવાદઃ । ૨૭-૪૭॥

- .. shrIshivarahasyam . IshvarAkhyaH dashamAMshaH . adhyAyaH 1 shivagaurIsaMvAdaH

. 27-47..

Upon being requested, Śiva શિવ tells Pārvatī પાર્વતી about the MuktiMārga મુક્તિમાર્ગ. He

tells Her about the PañcākṣaraMantra પઞ્ચાક્ષરમન્ત્ર and His Names HaraHara Śiva Śankara

Triśūlin હરહર શિવ શઙ્કર ત્રિશૂલિન્.
He concludes by mentioning about the DaśDharma દશધર્મ that appease Him; and that the

ŚivaRahasyam Īshvarākhyaḥ Daśamāmśa શિવરહસ્યં ઈશ્વરાખ્યઃ દશમાંશઃ bestows devotion to the
Feet of SadāSiva સદાશિવ.

